
Gysgaça beýan

Psoriaz ulgamlaýyn immunassosiirlenen dowamly-gaýtalanýan, epidermisiň öýjükleriniň çalt 
proliferasiýasy we tapawutlandyrylyşynyň şu bozulmalary bilen häsiýetli geçýän keseldir.

Fototerapiýa döwrebap ýokary tehnologiýaly usul bolup, köp deri keselleri we şol sanda 
psoriazlylary bejermekde öňdäki orunlary eýeleýärler.

Ultramelewşe şöhlelenme derä ýerli immunsupressiw, gaýnaglama garşy we antiproliferatiw 
täsir edip, netijede, dermatozyň yzyna gaýdyşmagyna, näsagyň umumy ýagdaýynyň gowulaşmagyna 
getirýär. Işiň maksady adaty psoriazly näsaglarda tolkun uzynlygy 315–400 nm «Waldmann» UV 
181/200 AL (Germaniýa) fototerapiýa enjamyny ulanyp, döwrebap innowasion bejeriş usulyny işläp 
düzmek, bu täze oňaýly täsirli we maliye taýdan amatly usul hasaplanýar. Psoriazyň kliniki ýüze 
çykmalarynyň agyrlyk derejesi we ýaýramagy PASI (Psoriasis Area and Severity Index) indeksiniň 
kömegi bilen anyklanyldy. Fototerapiýanyň bu görnüşiniň bejergisinde mydama geçirilýän gormon 
melhemi ulanylmaýar, goşmaça derman serişdeleri hem başga melhemi bejergide talap etmeýär. Keseli 
döredýän sebäpleriň arasynda aşgazan-içege ýollarynyň we nerw dartgynlylygynyň täsirliliginiň 
ýokary orny eýeleýänligi üçin patogenetiki bejergi bellenilende göz öňünde tutmalydyr.
Esasy sözler: psoriaz, fototerapiýa, 315–400 nm tolkun uzynlykly, «Waldmann» UV 181/200 AL, 
proliferasiýa garşy täsiri, PASI indeksi.

Psoriaz ulgamlaýyn immonassosiirlenen dowamly-gaýtalanýan miltifaktorly, nesil yzarlaýan 
täsirleriň agdyklyk etmekligi, epidermisiň öýjükleriniň çalt proliferasiýasy we tapawutlandyrylyşynyň 

bozulmalary, sitokinleriň, himokinleriň gaýnaglamasy hem-de gaýnaglama disbalansynyň, daýanç-
hereket ulgamynyň ýygy bozulmalary  bilen häsiýetli geçýän keseldir (Xiaomei Chen, Ming Yang 
et all, 2013; O. Ý. Olisowa, W. W. Wladimirow we beýl., 2011; N. M. Tolmaçewa, A. S. Anisimowa, 
2015; W. R. Haýrutdinow, A. W. Samsow, 2021).

Edebiýat maglumatlaryndan belli bolşy ýaly, psoriaz keselinden ilatyň 2–3% ejir çekýär 
(Batkaew, Batkaewa, 2017; L. A. Goldsmit, S. I. Kas, B. A. Džilkrest, 2015; S. I. Dowžanskiý, 
2006; A. A. Kubanow, A. E. Karamowa, L. F. Znamenskaýa we beýl., 2016). Köp ýagdaýlarda 
psoriazyň örgünleri  işe ukyply ýaşda ýüze çykýar. Ol hem näsagyň ýaşaýşyna ýaramaz täsir edýär 
(A. A. Kubanow, A. E. Karamowa, L. F. Znamenskaýa we beýl., 2016; G. L. Marýeha, O. D. Syganowa 
we beýl., 2020; О. Ý. Olisowa, W. W. Wladimirow we beýl., 2011). Käbir barlaglara görä, 35–50% 
näsagda bu kesel orta we agyr derejede geçýär (Xiaomei Chen, Ming Yang et all, 2013; G. L. Marýeha, 
O. D. Syganowa we beýl., 2020; О. Ý. Olisowa, W. W. Wladimirow we beýl., 2011). 30% psoriazly 
näsaglarda psoriatiki artrit bogunlaryň deformasiýasynyň sebäbi bolup, soňra maýyplygyň ýüze 
çykmagyna getirýär (Xiaomei Chen, Ming Yang et all, 2013; N. M. Tolmaçewa, А. S. Anisimowa, 
2015; W. R. Haýrutdinow, A. W. Samsow, 2021).

Psoriazly näsaglarda ýygy arterial gipertenziýa (18,4%), ýag çalşygynyň bozulmagy (dislipide
miýa) (21,1%), insulin duýgurly süýjüli diabetiň II tipi, semizlik,  ýiti nerw dartgynlygy (15,3%), 
mahsus däl başly kolit (5,7%) ýaly keseller utgaşyp gelýärler (Xiaomei Chen, Ming Yang et all, 2013; 
L. A. Goldsmita, S. I. Kas, B. A. Džilkrest, 2015; O. Ý. Olisowa, W. W. Wladimirow we beýl., 2011).

Adaty psoriaz bu keseliň ýaýran  görnüşi (80–90%) (Xiaomei Chen, Ming Yang et all, 2013; 
S. I. Dowžanskiý, 2006; O. Ý. Olisowa, W. W. Wladimirow we beýl., 2011; W. R. Haýrutdinow, 
A. W. Samsow, 2021) ýagdaýlarda bolup, 40 ýaşa çenli raýatlarda döreýär we üsti çal-ak teňňejikler 
örtülen düwünjikler, blýaşkalar bilen ýüze çykýar. Örgünler tirsek we dyz bogunlarynyň epilmeýän 
üstlerinde, deri epinlerinde, kelläniň saçly böleginde mehaniki hem-de termiki gyjyndyryjylaryň täsir 
eden ýerinde ýygy ýüze çykýar.

Wajyplygy. Muňa garamazdan, bejergi hadysasynyň täzelenmegi, döwrebap derman 
serişdeleriniň, derman ösümlikleriniň (G. Berdimuhamedow, 2010–2022 ýý.) we fizioterapiýa 
usullarynyň ulanylmagy dermatologiýada psoriazly näsaglary bejermekde wajyp meseleleriň biridir.

Fototerapiýa – bu döwrebap ýokary tehnologiýaly usul bolup, köp deri kesellerini we şol sanda 
psoriazlylary bejermekde öňdäki orunlary eýeleýär.

Ultramelewşe şöhlelenmesi derä ýerli immunsupressiw, gaýnaglama garşy we antiproliferatiw 
täsir edip, netijede, dermatozyň yzyna gaýdyşmagyna, näsagyň umumy ýagdaýynyň gowulaşmagyna 
getirýär (E. A. Batkaýew, I. A. Çistýakowa, A. S. Şahowa, 2012; W. W. Wladimirow, L. W. Menşikowa, 
I. G. Çeremuhina, 2004; G. L. Marýeha, O. D. Syganowa we beýl., 2020; N. M. Tolmaçewa, 
А. S. Anisimowa, 2015; A. A. Kubanowa we beýl., 2020). Bu görnüşli bejerginiň gaýraüzülmeleri, 
beýleki ultramelewşe (UM) bejergileri bilen deňeşdirilende, azsanly (G. L. Marýeha, O. D. Syganowa 
we beýl., 2020).

Işiň maksady. Adaty psoriazly näsaglarda tolkun uzynlygy 315–400 nm «Waldmann» UV 181/200 
AL (Germaniýa) fototerapiýa enjamyny ulanyp, döwrebap innowasion bejeriş usulyny işläp düzmek.

Materiallar we usullar. Psoriazyň dürli görnüşleri bilen kesellän 52 sany 18–45 ýaş aralygyndaky  
näsaglar (29 aýal we 23 erkek) adaty çäklenen: aýa-daban 11 (21,2%), kelläniň saçly bölegi  
13 (25,3%), dyrnaklaryň psoriazy 9 (17,4%), damja görnüşli 19 (36,1%) näsag bolup, PASI indeksi 
boýunça 20–40 bala çenliler biziň gözegçiligimizde boldular.

Keseliň daşlygy 1 ýyldan 15 ýyl aralygynda, soňky beterleşmäniň dowamlylygy birnäçe hepde-
den 6 aýa çenli we ondan hem köp dowam edýär. Psoriaz keseliniň kliniki ýüze çykmalarynyň 
agyrlyk derejesi PASI indeksiniň kömegi bilen anyklanyldy (A. A. Kubanow, A. E. Karamowa, 
L. F. Znamenskaýa we beýl., 2016). Ähli gözegçilikdäki näsaglar iki toparyna bölündiler: 27 näsag 
esasy topara we 25 näsag deňeşdirme topara degişli edildi.

Esasy toparyň näsaglary (1-nji topar) dine «Waldmann» UV 181/200 AL (Germaniýa) enjam,  
14 flýuoresent (simaply, pes basyşly), lampalaryň hersi 8 WT güýçdäki enjamlaşdyrylan fototerapiýa 
aldylar. Bu lampalar 315–400 nm aralygyndaky, ýokary görkezijisi 400 nm-li şöhlelenme diapazonda 
işleýär.

Fototerapiýa günde 1 gezek bellenilip, bejerginiň dowamlylygy 5 günden 12 güne çenli boldy.
Hepdede geçirilýän fototerapiýanyň sany, dowamlygy psoriazyň kliniki geçiş döwrüne, 

görnüşine we geçirilýän bejerginiň täsirliligine bagly boldy. Bu toparyň näsaglarynda bejergiden öň 
PASI indeksi 20–40-a deň boldy.

Şöhlelenme wagty her näsag üçin aýratyn bellenilen we ol 51 sekuntdan 10 minut 49 sekunda 
çenli dowam etdirildi.

Esasy toparyň näsaglary fototerapiýany gowy geçirdiler, gaýryüzülmeler ýüze çykmady.
Deňeşdirme toparyndaky (2-nji topar, 25 sany näsag) adaty psoriaz keseliniň şu görnüşindäki 

näsaglar «Deri we weneriki keselleriň anyklanylyşynyň hem-de bejergisiniň standartlary», esasynda 
bejeriş aldylar (Aşgabat, 2018).

Ähli näsaglarda çäklenen kelläniň saçly böleginde, aýa-daban, elleriň we aýaklaryň derisinde, 
dyrnak plastinkalarynda düwünjikli we blýaşkaly gülgüne-gyzyl reňkli üsti çal-ak teňňeli örgünler, 
dyrnaklarda nokatly onihodistrofiýa we dyrnagasty giperkeratoz bilen häsiýetli boldular.

Psoriazly näsaglardan anamnez ýygnalanda şu keseli döredýän sebäpleri: 11 (21,1%) nasagda 
stresiň täsirini, 29 (55,8%) näsagda aşgazan-ulgamynyň kesellerini (öt bölüp çykaryş ýollarynyň 
diskeneziýasy, holesistit, reaktiw pankreatit, ýagly gepatozyň I–II derejeleri, enterokolit),  
9 (17,3%) näsagda nesilyzarlama sebäplerini we 3 (5,8%) näsagda keseliň gelip çykyşyny hiç zat 
bilen baglanyşdyrmaýanlygyny aýtdylar.

Barlagyň netijeleri
1.	Geçirilen bejerginiň netijelingi düwünjikleriň we blýaşkalaryň agarmagy, täze örgünleriň 

emele gelmeginiň togtamagy, tozgalanmanyň aýrylmagy köp halatlarda esasy toparda «Waldmann» 
UV 181/200 AL 315–400 nm tolkun uzynlykly enjamda bejeriş alanlarda 3–4 seansda (PASI indeksi 
10) kliniki netije berip başlady. Barlag toparynda «Deri we weneriki keselleriň anyklanylyşynyň 
hem-de bejergisiniň standartlary» esasynda bejergi alan näsaglarda örgünleriň agarmagy bejerginiň 
8–10 gününde ýüze çykyp başlady.

2.	Düwünjikleriň we blýaşkalaryň yzyna gaýdyşmagy, ýalan atrofiki Woronowyň aýlawynyň 
ýüze çykmagy esasy toparda fototerapiýanyň 5–8 seansynda psoriazyň damja görnüşli näsaglarynda 
tiz ýüze çykdy (PASI indeksi 6–8). Psoriazyň kelläniň saçly böleginiň we aýa-daban görnüşinde 7–10 
seansyndan soň (PASI indeksi 10) bellenildi. Deňeşdirme toparyndaky näsaglarda dermatozyň yzyna 
gaýdyşmagy bu günlerde ýüze çykmady.

3.	Örgünleriň doly yzyna gaýdyşmagy we ikilenji gipopigmentasiýanyň ýüze çykmagy 
psoriazyň damja görnüşli näsaglarynda 6–9 seandan soň (PASI indeki 0), kelläniň saçly bölegi we 
aýa-daban görnüşindäki psoriazly näsaglarda 10–11 seansdan soň (PASI indeksi 0) ýüze çykdy. 
Barlag toparynyň näsaglarynda şu döwürde zeperlenen ojaklarda örgünleriň yzyna gaýdyşýan we 
tozgalamanyň aýrylmak döwründe saklanýardy.

4.	Örgünleriň uzakwagtlaýyn yzyna gaýdyşmagy (regresi) psoriazyň dyrnak zaýalanýan 
görnüşinde bellenildi: ähli 9 näsagda fototerapiýanyň 12 seansynda iki hepdeden soň kadaly dyrnak 
plastinkasynyň emele gelmegi ýüze çykdy (PASI indeksi 0).

5.	Remissiýa döwri 12–15 aýa çenli uzaldy.
Ara alyp maslahatlaşmak. Şeýlelikde, fototerapiýa «Waldmann» UV 181/200 AL 315–400 nm 

tolkun uzynlykly enjam adaty psoriazly näsaglarda kliniki netijeliligini görkezdi:
1. Örgünleriň yzyna gaýdyşmagy fototerapiýada 5–12 günde, 2-nji toparda bejergi standartlary 

esasynda bejergi 15 günden 25 güne gabat gelýärdi.

2. Hödürlenilýän bejeriş usuly maliýe tarapdan hassahana we näsag üçin elýeterli hasaplanýar. 
Bu bejergide mydama geçirilýän gormon melhemi ulanylmaýar, goşmaça derman serişdeleri hem 
başga melhemi bejergide talap etmeýär.

NETIJE

1.	Psoriazly näsaglary bejermekde işläp düzülýän fototerapiýa «Waldmann» UV 181/200 AL 
315–400 nm (Germaniýa) tolkun uzynlykly enjamy bilen bejergi täze netijeli we maliýe taýdan 
oňaýly usul hasaplanýar. Bu usuly amaly dermatologiýada giňden ulanmak maslahat berilýär.

2.	Psoriazly näsaglarda keseli döredýän sebäpleriň arasynda aşgazan-içege ýollarynyň we nerw 
dartgynlylygynyň täsirliliginiň ýokary orny eýeleýänligi üçin patogenetiki bejergi bellenilende göz 
öňünde tutmalydyr.

3.	Häzirki döwürde psoriazly näsaglara bejergi bellenilende dermatolog lukmanyndan başga 
gasteroenterolog, kardiolog, rewmatolog lukmanlarynyň maslahatynyň bolmagy hem wajypdyr.

